
Կարեն Մկրտչյան 

 

ԱՐՏԱԳԱՂԹԸ ԵՎ ԿՐԹԱԿԱՆ ԽՆԴԻՐՆԵՐԸ ԻՐԱՆԻ ՀԱՅ 

ՀԱՄԱՅՆՔՈՒՄ 

 

Հիմնաբառեր. Արտագաղթ, սփյուռք, ժողովրդագ-

րական գործընթացներ, կրթական խնդիրներ, հայկական 

դպրոցներ, Իրանի հայ համայնք, կրոնական փոքրամաս-

նություններ, համայնքային և թեմական կառույցներ: 

 

ՄՈՒՏՔ 

Մերձավոր և Միջին Արևելքի երկրների հայկական համայնքներում իր ուրույն տեղը և 

դերը զբաղեցնող Իրանի հայ համայնքը, 1979 թ. Իսլամական հեղափոխությունից հետո, 

այնուհետև Իրան-իրաքյան ութամյա պատերազմի տարիներին, ինչպես նաև ընդհուպ 

մինչև մեր օրերը Արևմուտքի կողմից պարբերաբար խստացվող պատժամիջոցների պայ-

մաններում, ի թիվս սոցիալ-տնտեսական վնասների, առաջին հերթին ունեցել է ժողովր-

դագրական մեծ խնդիրներ:  

 Արտագաղթի հերթական ալիքը Իրանի հայ համայնքին պատուհասել է 2000-ական 

թթ. կեսերին և խոշոր տեմպերով շարունակվել մինչև 2010-ական թթ. կեսերը: Անշուշտ, 

դրանից հետո ևս նկատվել են նման միտումներ, սակայն գրանցվել է նաև որոշակի նվա-

զում: Ըստ էության, արտագաղթի առաջին հարվածը ստացավ իրանահայ դպրոցը: Ժո-

ղովրդագրական ճգնաժամի հետևանքով փակվում են դպրոցներ, նվազում է երիտասա-

րության թիվը:  

        

ՀԱՅ ՀԱՄԱՅՆՔԸ ԻՐԱՆԻ ԺՈՂՈՎՐԴԱԳՐԱԿԱՆ ԸՆԴՀԱՆՈՒՐ ԽՃԱՆԿԱՐՈՒՄ 

Հայտնի է, որ իրանահայությունը սփյուռքի ընդգծված ազգային նկարագիր ունեցող 

համայնքներից մեկն է: Դրա պատճառներն են. իսլամական միջավայրը, Հայաստանի Հան-

րապետության հետ անմիջական սահմանի առկայությունը, համայնքային և թեմական կա-

ռույցների հետևողական աշխատանքը հայապահպանության ուղղությամբ, իրանական 

պետության կողմից համայնքի հանդեպ որոշակի բարյացակամ վերաբերմունքը:  

Իրանի հայ համայնքին հուզող արդի խնդիրները առնչվում են տարածաշրջանի սո-

ցիալ-տնտեսական և քաղաքական ընդհանուր մթնոլորտի թելադրած գերխնդիրների հետ, 

որոնք իրենց արտացոլումն են գտնում համայնքի առօրյա կյանքի տարբեր ոլորտների 

վրա1։ 

1980-ական թթ. Իրանը լարել էր իր ուժերը Իրաքի դեմ ծանր ու հյուծիչ պատերազմը 

շարունակելու համար, որը ոչ միայն խլում էր հարյուր հազարավոր մարդկային կյանքեր, 

այլև վիթխարի նյութական վնասներ էր պատճառում Իրանին2: 17.000 հայ մասնակցեց Ի-

րան-իրաքյան պատերազմին, որոնցից 260-ը զոհվեց3: Այս համատեքստում արժե նշել, որ 

պաշտոնական վիճակագրական տվյալներով՝ 1986 թ. Իրանի բնակչության էթնիկական 

կազմի թվաքանակի պատկերում հայերը կազմել են 250 հազար կամ 0,5 %-ը4: 

Իրանում հայության թվաքանակի վերաբերյալ կարևոր է հաշվի առնել վիճակագրա-

կան հետևյալ տվյալները։ Այսպես՝ 1851 թ. իրանահայերի թիվը կազմել է մոտ 20 հազար, 

 
* Հոդվածը ներկայացվել է 25.11.2020 թ., հրատարակության երաշխավորվել՝ ՀՀ ԳԱԱ պատմության ինս-

տիտուտի հայ գաղթօջախների և սփյուռքի պատմության բաժնի վարիչ, պ.գ.դ., պրոֆեսոր Գևորգ Ստեփան-

յանի կողմից (05.12.2020 թ.), ընդունվել տպագրության՝ 15.12.2020 թ.: 
1 Տե´ս Բայբուրդյան Վ., Իրանի հայ համայնքը. արդի հիմնախնդիրներ, Ե., «Լուսակն» հրատ., 2013, էջ 12: 
2 Տե´ս Բայբուրդյան Վ., Իրանի պատմություն, Ե., «Զանգակ-97» հրատ., 2005, էջ 730: 
3 Տե´ս Մանուկյան Մ., Իրանահայ գաղթօջախի առօրյան, Ե., Ա.հ., 2000, էջ 7:  
4 Տե´ս Փահլևանյան Օ., Շիիզմի էությունը մահմեդականության համակարգում; Ե.,  Ա. հ., 2001, էջ 45: 

1890 թ.` 80 հազար1, 1979 թ.` 200 հազար2, 2003 թ.՝ 80 հազար3, ներկայումս՝ շուրջ 50 

հազար4: Կարելի է ասել, որ վերջին 40 տարում համայնքը նվազել է ավելի քան երեք ան-

գամ: Հատկանշական է, որ մինչև Հայոց ցեղասպանությունը հայրենիքից դուրս ապրող հա-

յության թիվը (չհաշված Ցարական և Օսմանյան կայսրությունների հայությունը) հասնում 

էր մոտ 200 հազարի, որից 100 հազարը բնակվում էր Իրանում, իսկ մնացածը` աշխարհի 

տարբեր երկրներում5: 

2005 թ. դրությամբ Իրանի բնակչության թիվը կազմում էր ավելի քան 72 մլն կամ աշ-

խարհի բնակչության (6,45 մլրդ) մոտ 1 %-ը: Իրանի բնակչությունն աշխարհում ամենաե-

րիտասարդներից է. երկրում միջին տարիքը 23,5 է: Ընդ որում՝ մինչև 14 տարեկան՝ 28 %, 

15-64՝ 67,2 %, 65 և ավելի բարձր տարիք՝ 4,8 %: Ընտանիքների 40 %-ը ունեն 6 և ավել 

երեխաներ: Արագ երիտասարդացմանը զուգահեռ բնակչությունը նաև արագ ուրբանի-

զացվում է: Եթե 1996 թ. քաղաքային բնակչությունը կազմում էր 61,5 %, ապա 2005 թ.՝ 69 

%6:   

Ազգային առումով Իրանի բնակչությունը խայտաբղետ է. բնակվում են 30-ի չափ ազ-

գեր և ազգություններ: Որոշիչ տարրը պարսիկներն են՝ 51 %, թուրք-ազերիները՝ 17 %, 

քրդեր՝ 9 %, արաբներ՝ 3 %, ինչպես նաև՝ իրանալեզու խմբի մեջ մտնող լոռերը՝ մոտ 2 %, 

թուրքմենները՝ 2 %, բախտիարները, գիլանցիները և մազանդարանցիները՝ միասին 8 %, 

թալիշները, բելուջները և մի քանի այլ ժողովուրդներ7:  

Ներկայումս ըստ ՄԱԿ-ի տվյալների՝ Իրանի բնակչությունը կազմում է շուրջ 83 մլն, որը 

կազմում է աշխարհի բնակչության 1,08 %-ը8: Բնակչության թվով երկիրը զբաղեցնում է 18-

րդ տեղը աշխարհում: Հատկանշական է, որ բնակչության 75,5 %-ը կամ շուրջ 63 մլն մարդ 

քաղաքաբնակ է և միջին տարիքը կազմում է 32:  

Ժողովրդագրական այսպիսի պատկեր ունեցող Իրանում իր գործունեությունն է ծա-

վալում հայ համայնքը: 1970-ական թթ. արդեն իրանահայ համայնքը, Իրանի ժողովրդագ-

րական գործընթացներին համահունչ և սփյուռքի մյուս համայնքների նման, դարձավ բա-

ցարձակապես քաղաքաբնակ և գերազանցապես թեհրանաբնակ: Տեղին է նշել, որ մինչ այդ 

համայնքի մի ստվար մասը եղել է գյուղաբնակ: Ըստ այդմ, կարելի է պայմանականորեն ա-

սել, որ համայնքում այսօր առկա է մի կողմից աշխույժ գործունեություն ծավալող քաղա-

քաբնակ հայության որոշակի հատվածներ, իսկ մյուս կողմից առավել նոսրացած կամ վե-

րացած երբեմնի հայկական բնակավայրեր, որոնց մասին միայն հիշողությունները կամ 

պատմական հուշարձաններն են վկայում: Այդպիսի վարչական տարածք է ներառում Ատր-

պատականի Հայոց հնամենի ու գործող թեմը, որտեղ առկա են մեծ քանակությամբ պատ-

մամշակութային արժեք ներկայացնող կոթողներ: 

Ներկայումս հայերը բնակվում են Թեհրանի արևելյան շրջանում՝ Նարմաք, Զարքեշ և 

Վահիդի թաղամասերում, որը հայկական միջավայրում հայտնի է որպես Սասուն թաղա-

 
1 Տե´ս Բադալյան Գ., Իրան. Հանրագիտարան, Եր., հեղինակային հրատ., 2011, էջ 397: 
2 Տե´ս Դալլաքյան Կ., Հայ Սփյուռքի պատմություն (համառոտ ակնարկ), Եր., «Զանգակ-97» հրատ., 2004, 

էջ 194: 
3 Տե´ս «Հայ Սփյուռք» հանրագիտարան, Խմբ.՝ Հովհ. Այվազյան, Ա. Սարգսյան և ուրիշ., Եր., Հայկական հան-

րագիտարան հրատ., 2003, էջ 260: 
4 Տե´ս «Իրանի 60 հազարանոց հայկական համայնքը իր կնիքն ունի Իրանի կյանքում», 25.09.2014, 

https://armenpress.am/arm/news/777670/irani-60-hazaranoc-haykakan-hamaynqy-ir-kniqn-uni-irani.html 

(մուտք՝ 28.02.2020): 
5 Տե´ս Եղիազարյան Ա. և ուրիշներ, Հայրենիք-Սփյուռք հարաբերությունները 1918 թվականից մինչև մեր 

օրերը, Եր., ԵՊՀ հրատ., 2017, էջ 121: 
6 Տե´ս Թադևոսյան Ռ., Իրան, (տեղեկատու), Եր., Հեղինակային հրատ., 2005, էջ 15: 
7 Տե´ս նույն տեղում, էջ 16: 
8  Տե´ս Iran Population (LIVE), retrieving data... https://www.worldometers.info/world-population/iran-

մաս, Մաջիդիե՝ հայտնի որպես Զեյթուն, Թեհրանի կենտրոնական շրջանում՝ Միրզայե Շի-

րազի (նախկին Նադիր Շահ)՝ հայտնի որպես Սարդարաբադ և Նադերի թաղամաս, որտեղ 

գտնվում է ՀՀ դեսպանությունը: Նշելի է, որ Հյուսիսային Թեհրանի հայաբնակ թաղամաս է 

Վանագը, որը երեք այլ գյուղերի հետ միասին հիմնել են XIX դ. սկզբին Ղարաղան, Քյազազ 

գավառներից տեղափոխված հայերը:     

Հատկանշական է, որ ԻԻՀ-ի սահմանդրության 13-րդ հոդվածի համաձայն՝ «Իրանցի 

զրադաշտականները, հրեաները և քրիստոնյաները ճանաչվում են միակ կրոնական փոքրա-

մասնությունները: Նրանք օրենքի սահմաններում ազատ կերպով կարող են կատարելու ի-

րենց ծեսերը, անձնական հարցերի լուծման և կրոնի ուսուցման ժամանակ առաջնորդվել սե-

փական օրենքներին համապաստախան»1: Հաշվի առնելով, որ նշված փոքրամասնություն-

ների մեջ առավել մեծ համայնքը կազմում են հայերը երկրի խորհրդարանում նրանց հատ-

կացված է երկու, իսկ ասորիներին, հրեաներին և  զրադաշտականներին՝ յուրաքանչյուրին 

մեկական պատգամավորական տեղ2: 

Իրանահայ լրագրող Ռուբիկ Մինասյանի կարծիքով՝ «Երբեմնի 500 հազարանոց (կար-

ծում ենք չափազանցված է այս թիվը և նույնիսկ մինչև 1979 թ. Իսլամական հեղափոխութ-

յունը այն կազմել է շուրջ 250.000 – Կ.Մ.), համայնքից լավագույն դեպքում մնացել են 40-50 

հազարը: Համայնքը իհարկե կա, սակայն կշիռ ունեցող համայնք այլևս գոյություն չունի»3: 

Ըստ Մինասյանի՝ իրանահայ համայնքը 2004-2014 թթ. ընթացքում զանգվածաբար ար-

տագաղթել է արևմտյան երկրներ, ԱՄՆ: Ահա թե ինչու ըստ նրա՝ «...Նույնիսկ պետությունը 

ուռճացնում է համայնքի թվերը, որպեսզի կարողանա բացատրել իրանահայ երկու պատգա-

մավորի ներկայությունը երկրի խորհրդարանում: Եթե ներկայացվեն համայնքի իրական թվե-

րը` մեկ պատգամավորից ավելի համայնքին չի հասնում»4: 

Ըստ իրանական պաշտոնական տեսակետի՝ «Կրոնական փոքրամասնություններին» 

տրվում են որոշ արտոնություններ: Իրանական կառավարությունը տարեկան 17.500 մլն 

ռիալ ընհանուր բյուջե (շուրջ 1 մլն 750 հազար դոլար) հատկացում է կրոնական փոքրա-

մասնություններին: 2009 թ. հայ համայնքին հատկացված գումարի շուրջ վեճ առաջացավ 

ՀՅԴ կուսակցության և Հայ ժողովրդային միության միջև: Վերջինս առաջինին և փաստո-

րեն նրան ենթակա Թեմական խորհրդին պատասխանատու նկատեց հայությանը հատ-

կացված մոտ 782 հազար դոլարի անարդարացի բաշխման հարցում: ՀԺՄ-ի «Արաքս» 

պարբերականում տպագրվեցին մի շարք դատապարտող – բացահայտող հոդվածներ: Ինչ-

ևէ, նշենք, որ հատկացված գումարից 540 հազարը տրված էր հյուսիսային իրանահայութ-

յանը, մնացած 242 հազարը` հարավային իրանահայությանը: Համեմատության համար 

նշենք, որ ասորիներին հատկացվում է մոտ 300 հազար, հրեաներին` 300 հազար, զրադաշ-

տականներին` 368 հազար ԱՄՆ դոլար:  

Բոլոր դեպքերում համայնքի պահպանման ուղղությամբ պետության աջակցությունը 

առկա է: Թեհրանի թեմում քրիստոնեական դաստիարակության շրջանակներում կառա-

վարության աջակցությամբ իրականացվում են հրատարակչական աշխատանքները5: Սա-

կայն համայնքի առջև ծառացած հիմնական խնդիրները դպրոցների պահպանման ու հա-

մայնքապատկան հողերի կարգավիճակի հարցերն են: 

 

ԿՐԹԱԿԱՆ ԽՆԴԻՐՆԵՐԸ ԻՐԱՆԻ ՀԱՅ ՀԱՄԱՅՆՔՈՒՄ 

Հիրավի, Թեհրանը համարվում է համայնքի կենտրոնը: Այստեղ գործում են մոտ երեք 

տասնյակ կրթամշակութային կազմակերպություններ: 

 
1 “Constitution of the Islamic Republic of Iran”, p. 9, https://www.wipo.int/edocs/lexdocs/laws/en/ir/ir001en.pdf 
2 Տե´ս նույն տեղում, էջ 17: 
3 Մինասյան Ռուբիկ. «Կշիռ ունեցող իրանահայ համայնք այլևս գոյություն չունի», 24.03.2014, 

https://www.panorama.am/am/news/2014/03/24/r-minasyan/325573 (մուտք՝ 27.05.2020): 
4 Նույն տեղում: 
5 Տե´ս «Աստւածաշնչեան ընկերութիւնների ժողովը՝ Լիսբոնում», «Ալիք» օրաթերթ, 20.01.2016, էջ 4: 

2016 թ. Թեհրանի Հայոց թեմի Թեմական խորհրդի հանրային կապերի ղեկավար -

Գասպար Ամիրխանյանի խոսքով՝ «Իրանի իշխանությունները սատարում են, որ հայ հա-

մայնքն իր ազատ կեանքն ունենայ: Համայնքը ներքին կեանքում ազատ է, մենք ունենք ա-

կումբներ, դպրոցներ, եկեղեցիներ, նշում ենք մեր ազգային տօները: Անգամ իսլամական սուգի 

ամսիներին, որը համընկել է մեր ամանորի հետ, իշխանութիւնները թոյլատրել են մեր սրահ-

ներում խնջոյքներ կազմակերպել: Այդ առումով մենք գոհ ենք Իրանի իշխանութիւններից»1: 

Ըստ վիճակագրական տվյալների՝ դեռևս 1950-ական թվականներից Թեհրանի բոլոր 

թաղամասերում հայկական դպրոցներ կառուցվեցին: Արդեն 1970-ական թթ. գործում էին 

36 հայկական դպրոցներ, որտեղ սովորում էր 14 հազար աշակերտ2: 1979 թ. Իսլամական 

հեղափոխությունից հետո կիրառված «փաքսազի» («մաքրագործման») պետական քաղա-

քականության հետևանքով դպրոցի տնօրենների պաշտոններից հեռացվեցին տվյալ հա-

մայնքի ներկայացուցիչները: Իրենց պաշտոններում մնացին միայն քիչ թվով, այն էլ բնագի-

տական առարկաների մասնագետները: 

Անցյալից ստանալով նշված «ժառանգությունը»՝ համայնքի առջև ծառացավ նոր մար-

տահրավեր՝ արտագաղթը, որն էլ իր ազդեցությունն է թողել կրթօջախների գործունեութ-

յան վրա: Եթե 2005 թ. դրությամբ մայրաքաղաքում գործում էին համայնքի 35 դպրոցներից 

28-ը՝ 7000 աշակերտով3, ապա 2016 թ. Թեհրանում գործում է 12 դպրոց, որտեղ սովորում 

է 3500 աշակերտ4: Փաստորեն, շուրջ 10 տարվա կտրվածքով արտագաղթի հետևանքով 

աշակերտության թիվը նվազել է 50%-ով, և փակվել կամ միավորվել է ևս 16 դպրոց: Եթե 

նախկինում կար այնպիսի դպրոց, որտեղ սովորում էր մինչև 1200 աշակերտ, ապա այսօր 

աշակերտների թիվը լավագույն դեպքում մոտ 200 է: Ըստ այդմ, առաջանում է դպրոցների 

կցման կամ միավորման հարցը:  

Հիրավի, նշված խնդրով մտահոգ՝ 2014 թ. հոկտեմբերի 20-ին Նոր Ջուղայի Ազգային 

կրթահամալիր այլցելած Ն.Ս.Օ.Տ.Տ. Արամ Ա Մեծի Տանն Կիլիկիո Կաթողիկոսն իր օրհնութ-

յան խոսքում ընդգծել է. «…Սփիւռքի դժուար պայմաններուն մէջ ջարդերէն յետոյ եկեղեցւոյ 

կողքին, հայ դպրոցը դարձաւ մեր գոյութեան ամրոցը: Հետեւաբար ամէն զոհողութիւն պէտք 

է կատարել հայ դպրոցը պահելու համար ու կենսունակ իր առաքելութեամբ»5: Վեհափառ 

Հայրապետի այցելության ընթացքում տեղի է ունեցել Ս. Ամենափրկիչ վանքի վերանորոգ-

ված գրադարանի բացումը6, իսկ հոկտեմբերի 22-ին Վեհափառ Հայրապետն այցելել է Մա-

րի Մանուկյան և Կյուլպենկյան վարժարաններ` իր հայրական հորդորն ուղղելով աշակերտ-

ներին և ուսուցչական կազմին: 

Համայնքում դպրոցների փակման խնդիրը դարձել է ինչպես հայաստանյան, այպես էլ 

իրանահայ հասարակական քննարկումների թեման: 2009 թ. փակվեց Հայ Կաթողիկե հա-

մայնքին պատկանող «Ալիշան» դպրոցը7: Համայնքի «Հայելի» կայքը 2012 թ. հունիսի 11-

 
1 «Թեհրանի հայկական դպրոցներում աշակերտների թիւը պակսում է», 12.04.2016, 

http://tehranprelacy.com/9-content-hy/news-hy/386-2016041201 (մուտք՝ 27.05.2020): 
2 Տե´ս Թադևոսյան Ռ., Իրան, էջ 62: 
3 Տե´ս նույն տեղում: 
4 Տե´ս «Թեհրանի հայկական դպրոցներում աշակերտների թիւը պակսում է», 12.04.2016, 

http://tehranprelacy.com/9-content-hy/news-hy/386-2016041201 (մուտք՝ 27.05.2020): 
5 «Արամ Ա. Կաթողիկոսի ներկայութեամբ հայ դպրոցի ու հայ մշակոյթի դերը դարձեալ շեշտուեցաւ», «Հասկ» 

պաշտօնական ամսագիր Կաթողիկոսութեան Հայոց Մեծի Տանն Կիլիկիոյ, ՁԳ. Տարի 2014, հոկտեմբեր, թիւ 10, 

էջ 956: 
6 Տե´ս «Ս. Ամենափրկչեան վանքի «Ս. Ներսէս Շնորհալի» անւան գրադարանի վերաբացում», «Նոր Ջուղա» 

տեղակատու Սպահանի Հայոց թեմի, ԺԲ տարի, թիւ 104, սեպտեմբեր - հոկտեմբեր, 2014, էջ 6: 
7 Թեհրանի Հայ Կաթողիկե համայնքի Ս. Գրիգոր Լուսավորիչ եկեղեցին կառուցվել է 1950-1954 թթ., օծվել 

է Գրիգոր Պետրոս ԺԵ Կարդինալի և եպիսկոպոս Հովհաննես Մկրտիչ Աբգարյանի ձեռամբ: 1962 թ. ապրիլի 

23-ին Թեհրան այցելած կարդինալ Աղաջանյանի պատվին Թեհրանում Վատիկանի դեսպան Արհիապատիվ 

Ռիկկին պաշտոնական ընդունելություն է կազմակերպում և նշում Թեհրանում Հայ Կաթողիկե դպրոց ունենալու 

անհրաժեշտությունը: Բարերարներ Փուցեղյանը, Չիլոյանը և Պետրոսյանը Ս. Գրիգոր Լուսավորիչ եկեղեցուն 

ին, 12-ին և 13-ին հրապարակել է երեք գրություն Թեհրանի Մարի Մանուկյան դպրոցի ի-

րավիճակի մասին: Դրանցից վերջինում ներկայացված է նաև թեմի Կրթական խորհրդից 

ստացված տեղեկությունը, որտեղ համատեղ լուծում գտնելու մասին է խոսվում: Սակայն 

դրան հաջորդեց լրատվամիջոցներում հրապարակված «Դաշնակցականները Իրանում 

փորձում են խլել Հ.Բ.Ը.Մ.-ի աշխատող դպրոցները» թեմայով նամակը ուսուցչուհի Ա. Հով-

հաննիսյանի անունից1: Այդտեղ առկա են մեղադրանքներ առ այն, որ ՀՅԴ կուսակցության 

նպատակը միմիայն դպրոցներն իրեն ենթակա դարձնելն է: Մինչդեռ անհրաժեշտ էր ցույց 

տալ, որ փակման հիմնական պատճառը եղել է արտագաղթը: 

Իրանահայ դպրոցների հաջորդ մարտահրավերն այն է, որ բարձր դասարաններում 

ոչ-հայկական դպրոցներ հոսքի պատճառով կրկին նվազում է աշակերտության առանց այդ 

էլ նոսրացած թիվը: Դա պայմանավորված է այն հանգամանքով, որ բուհերի ընդունելութ-

յան քննություններում պահանջվում է պարսկերեն լեզվի իմացության քննություն: Այդ 

պատճառով սովորողները զրկվում են շաբաթական մի քանի ժամ հայերենի դասաժամե-

րից և կարևորը՝ հայկական դպրոցի միջավայրից2: 

Թեհրանում գործող երեք օրիորդաց միջնակարգ (ավագ) դպրոցները, կամ նրանցից 

երկուսը՝ Մարի Մանուկյանը և Թովմասյանը, նման իրավիճակի առջև են կանգնած ու տա-

րեց տարի նվազում է երեխաների թիվը (դա այն դեպքում, երբ արտագաղթի հոսքը, ժամա-

նակավոր նվազել է 2011-2012 թթ.):  

Ըստ Կրթական խորհրդի՝ 2009-2010 ուսումնական տարում օրիորդաց միջնակարգ 

երեք դպրոցներում առաջին միջնակարգ հաճախած 199 երեխաներից հաջորդ տարի երկ-

րորդ միջնակարգը շարունակել են միայն 159-ը, իսկ երրորդը՝ 148-ը: 2010-2011 ուստա-

րում առաջին միջնակարգը ավարտած 141 աղջիկներից, հաջորդ ուստարին այդ երեք 

դպրոցում շարունակել են ընդամենը 105-ը: Ի դեպ, այդ թվում՝ Մարի Մանուկյան դպրոցը 

լքածների թիվը կազմում է 29, Թովմասյան դպրոցինը՝ 17, որոնց մի մասը, տեղափոխվել է 

«Մարիամ» հաստատության դպրոցը, ուր աշակերտների թիվն աճել է 10-ով: Իսկ մնացյալը 

կարելի է ասել լքել են հայկական դպրոցը:  

Ակնհայտ է, որ նման պայմաններում համայնքում առկա է որոշակի հուսալքում: Դրա-

նով հանդերձ, ջանք է գործադրվում, որ կրթօջախները նոր մեթոդներով զինվեն: Մյուս կող-

մից փաստենք, որ Թեհրանի հայկական դպրոցները գրականության, որակյալ ուսուցիչների 

պակաս չունեն, քանի որ համայնքը տարիների կուտակած փորձ ունի: 2010-ական թթ. ՀՀ 

սփյուռքի նախարարությունը համայնքի դպրոցներին տրամադրել է դասագրքեր, կազմա-

կերպել ուսուցիչների վերապատրաստում Հայաստանում: 2009 թ. 9 ուսուցիչ վերապատ-

րաստում է անցել հայրենիքում3 : 2012 թ. ուսուցիչների վերապատրաստման ծրագրին 

մասնակցել է 5 ուսուցիչ Իրանից4, իսկ 2015 թ. նշված ծրագրին մասնակցել են ուսուցիչներ 

Աբխազիայից՝ 1, ԱՄՆ-ից՝ 11, Բելառուսից՝ 2, Բրազիլիայից՝ 1, Էստոնիայից՝ 2, Թուրքիայից՝ 

2, Իրանից՝ 6, Լիբանանից՝ 3, Կանադայից՝ 1, Շվեդիայից՝ 1, Շվեյցարիայից՝ 1, ՌԴ-ից՝ 10, 

 
կից գնում են եռահարկ շենք և հատկացնում դպրոցին՝ այն անվանակոչելով «Ալիշան»: Ուսումնադաստիարակ-

չության նախարարությունը տալիս է արտոնություն, ըստ որի միայն հայ աշակերտները կարող էին արձա-

նագրվել: Դպրոցի ծաղկուն շրջանը եղել է 1983-1984 ուսումնական տարին՝ 470 աշակերտով: Դպրոցում 47 

տարում սովորել են 13.111 հայորդի: Հայ աշակերտության նվազման պատճառով դադարել է դպրոցի աշխա-

տանքը 2009-2010 ուսումնական տարում: Առավել մանրամասն տես՝ Յովիկ Մինասեան, Ակնարկ - Իրանի Հայ 

Կաթողիկէ «Ալիշան» դպրոցը, «Ալիք» օրաթերթ 06.12.2016: 
1 Տե´ս «Դաշնակցականները Իրանում փորձում են խլել Հ.Բ.Ը.Մ.-ի աշխատող դպրոցները», https://hetq.am-

/hy/article/15938, 26.06.2012 (մուտք՝ 26.04.2020):  
2 Տե´ս Պետրոսեան Ս., Հայկական դպրոցն Իրանում մարտահրաւէրի առջև է կանգնած, https://hetq.am-

/hy/article/16187, 02.07.2012 (մուտք՝ 26.05.2020):  
3  Իրանի հայ համայնքի մտահոգիչ խնդիրն արտագաղթն է, 13.07.2010, https://armenpress.am/arm-

/news/611605/arm/ (մուտք՝ 26.05.2020):  
4  Սփյուռքահայ ուսուցիչների մեկամսյա վերապատրաստման ծրագրին մասնակցում է 12 երկրի 75 

ներկայացուցիչ, https://hraparak.am/post/591fc32ae3d84d0d37fdf28e, 09.07.2012 (մուտք՝ 26.05.2020): 

Սիրիայից՝ 14, Վրաստանից՝ 7 և Ուկրաինայից՝ 11: Ակնհայտ է, որ հայության տեղաբաշխ-

ման թվի համեմատության դեպքում Իրանից վերապատրաստման ծրագրին մասնակցութ-

յունը բարձր ցուցանիշ է ունեցել: 

Կրթական հաջորդ խնդիրն այն է, որ անհրաժեշտ է ձեռնարկել այնպիսի քայլեր, որ 

գիտությունն ու կրթությունը երիտասարդության համար ձգող ուժ լինեն: Համայնքում սահ-

մանափակ է ուսանողների թիվը: Այդ մասին է վկայում այն, որ միայն Սպահանի հայ հա-

մայնքից 2013-2014 ուստարում բուհերի մագիստրատուրա են ընդունվել 62, իսկ բակա-

լավր, մագիստրատուրա, ասպիրանտուրա են ընդունվել ընդամենը 37 սովորող3:   

Արտագաղթի և ոչ հայկական դպրոցներ հաճախող աշակերտության մասին հարցերը 

քննարկել է 2015 թ. հոկտեմբերի 27-ին Թեհրանի հայոց թեմի Պատգամավորական ժողո-

վը՝ իր գումարած 22-րդ նիստի ընթացքում4: 

Կրթական որոշ սուր խնդիրներին անդրադարձել է Իսլամական խորհրդարանի պատ-

գամավոր Կարեն Խանլարյանը 2017 թ. ապրիլի 17-ին իրանական jamejamonline.ir լրատ-

վական կայքում հրապարակված հարցազրույցում: Նրա խոսքով՝ «Անցեալ երկու տարիների 

ընթացքում (2015-2017 թթ. - Կ.Մ.) չի վճարւել իրանահայութեանը յատկացւած կրթական 

բիւջէն: Սա այն դէպքում, երբ մեր դպրոցներում զգացւում է հիմնական վերանորոգումների 

անհրաժեշտութիւնը» 5 : Նախկինում բարերարների միջոցով Թեհրանում կառուցված 16 

դպրոց ներկայումս հիմնանորոգման կարիք է զգում: Այսպիսով, կրթական բնագավառում 

առկա խնդիրները լուծելու համար պահանջվում է համայնքի պատասխանատուներից 

հետևողական աշխատանք պետական կառույցների հետ:  

Մյուս կողմից, համայնքի կրթական աշխույժ կյանքի մասին է խոսում տեղական և մի-

ջազգային նշանակության մրցույթներին աշակերտների հաջող մասնակցությունը, փորձի 

փոխանակումը և դպրոցների հոբելյանների նշումը:  

Կրթական բարձր մակարդակի մասին է վկայում այն, որ Նոր Ջուղայի հայոց ազգային 

«Քանանյան» աղջկանց ուղեցույց և միջնակարգ դպրոցը 2013-2014 ուստարում Սպահան 

քաղաքի ուսումնադաստիարակության հիմնարկի կողմից 3-րդ շրջանի մակարդակում ճա-

նաչվել է որպես «Լավագույն դպրոց»6: Այդ ծրագիրն իրականացնում է Իրանի կրթադաս-

տիարակչության նախարարությունը: Ի դեպ, 2012-2013 ուստարվա ընթացքում ունեցած 

հաջողությունների համար էլ Թավրիզի Հայոց «Թամարեան-Սահակեան» դպրոցն է ստա-

ցել կրթական բարձր մակարդակը հաստատող գնահատագրեր7:   

Ուշագրավ է, որ ՀՀ Կրթության և գիտության նախարարության կողմից 2013 թ. օգոս-

տոսին կազմակերպված Հայագիտական համահայկական 6-րդ օլիմպիադայի ընթացքում 

Հայ Առաքելական եկեղեցու պատմություն առարկայի մրցույթին մասնակցել են «Քանան-

յան» աղջկանց և «Կատարինյան» տղայոց դպրոցների աշակերտները: Իրանահայ պատ-

վիրակության 13 աշակերտ, մրցելով օլիմպիադային մասնակից ութ երկրի 150 աշակերտի 

հետ, ստացել են 8 դիպլոմ և 22 պատվոգիր ու շնորհակալագիր՝ արդյունքում ճանաչվելով 

 
1  Աշոտյանը կոչ է արել սփյուռքահայ ուսուցիչներին օգտվել հայալեզու էլեկտրոնային պաշարներից, 

01.07.2015, http://www.irates.am/hy%C3%A2%E2%82%AC%C3%A2%E2%82%AC/1435761535  
2 Տե´ս «Ուսանողների գնահատում Ս. Ամենափրկչեան վանքում», «Նոր Ջուղա» տեղակատու Սպահանի Հա-

յոց թեմի, ԺԲ տարի, թիւ 102, մայիս - հունիս, 2014, էջ 11: 
3 Տե´ս «Ն.Ջ. Հայ Մ.Մ. «Արարատ» միութեան ուսանողական միաւորի վարչութիւնն ընդունեց՝ համայնքի նո-

րամուտ ուսանողներին», «Նոր Ջուղա» տեղակատու Սպահանի Հայոց թեմի, ԺԲ տարի, թիւ 102, մայիս - 

հունիս, 2014, էջ 19: 
4 Տե´ս «Թեհրանի հայոց թեմի Պատգամաւորական ժողով», «Ալիք» օրաթերթ, 12.11.2015:   
5 Խանլարեան Կ., «Անհրաժեշտ է վճարել իրանահայութեանը յատկացւած կրթական բիւջէն», «Ալիք» օրա-

թերթ, 17.04.2017:   
6 Տե´ս «Քանանեան» աղջ. Դպրոցը՝ «Լավագոյն դպրոց», «Նոր Ջուղա» տեղակատու Սպահանի Հայոց թեմի, 

ԺԲ տարի, թիւ 102, մայիս - հունիս, 2014, էջ 17: 
7 Տե´ս «Թաւրիզի հայոց ազգային դպրոցը գնահատագրեր է ստանում», «Ալիք» օրաթերթ, 07.12.2013:   

որպես մրցույթի հաղթող խումբ: Փաստորեն, դպրոցում ամուր հիմքերի վրա է դրված հա-

յագիտական առարկաների իմացությունը: Ըստ այդմ, հայկական ինքնությունը խարսխ-

ված է համայնքային կյանքի կազմակերպման ավանդական և վստահելի կառուցակարգե-

րի վրա:  

Կրթական փորձի փոխանակման շրջանակներում 2014 թ. փետրվարի 3-ին Սպահան 

նահանգի Ուսումնադաստիարակչական գերատեսչության ներկայացուցիչների ուղեկ-

ցությամբ Նոր Ջուղայի հայոց ազգային կրթահամալիր են այցելել Դանիայի բուհերի ման-

կավարժական ֆակուլտետների 50 ուսանող, որոնք իրենց փորձաշրջանն են անցել Իրա-

նում1:     

Համայնքում կրթօջախների դերի կարևորումը և հանրահռչակումը օրինակելի ավան-

դույթ է դարձել, հատկապես, երբ նշվում է որևէ դպրոցի հիմնադրման հոբելյանը: 2017 թ. 

փետրվարի 17-ին տեղի է ունեցել «Հայոց ազգային Արաքս դպրոցի 60 ամեայ ուղին» գրքի 

շնորհանդեսը, որի հեղինակն է Իռեն Աբնուսյանը2: 

 

ԱՄՓՈՓՈՒՄ 

Արտագաղթի հետևանքով մեծ վնաս է կրել իրանահայ դպրոցը և կրթական համա-

կարգն առհասարակ: Մեծ թվով դպրոցների փակումը աշակերտության թվի նվազման ու-

ղիղ ազդեցությունն է համայնքի կյանքում: 2005-2016 ուսումնական տարիներին աշակեր-

տության թվի 50%-ով նվազումը ցույց է տալիս, որ տասնյակ դպրոցների փակումը կամ 

միավորումը ինչ որ տեղ անխուսափելի էր համայնքում, քանի որ պահելը կլիներ ծախսա-

շատ և լրացուցիչ ֆինանսական միջոցներ կպահանջեր: 

Հայության ճնշող մեծամասնությունը՝ ընդհուպ մինչև 80-85 %-ը բնակվում է Թեհրա-

նում, մինչդեռ ՀՀ սահմանակից Արևելյան Ատրպատական նահանգում հայության թիվը չի 

գերազանցում 1500-ը:  

Հիմք ունենալով այն փաստը, որ 2016 թ. դրությամբ Թեհրանում սովորում է 3500 ա-

շակերտ, կարելի է կանխատեսել, որ ոչ հեռու ապագայում զգալիորեն կնվազի հայության 

թիվը նաև մայրաքաղաքում:    

Հայկական դպրոցները ներդաշնակ են համաիրանական կրթական պահանջներին և 

չափանիշներին՝ պահպանելով ազգային դիմագիծը: 

 

 

Карен Мкртчян, МИГРАЦИЯ И ПРОБЛЕМЫ ОБРАЗОВАНИЯ В АР-

МЯНСКОЙ ОБЩИНЕ ИРАНА. Из-за миграции армянского населения ирано-армян-

ская школа и система образования в целом сильно пострадали. Закрытие большого коли-

чества школ является прямым следствием упадка жизни в общине. Снижение набора уча-

щихся на 50% в 2005-2016 гг. указывает на то, что закрытие или воссоединение десятков 

школ в общине было неизбежно, поскольку их поддержание было бы дорогостоящим и 

потребовало бы дополнительного финансирования. 

Исходя из того, что в 2016 г. в Тегеране обучалось 3500 учеников, можно прог-

нозировать, что в ближайшем будущем количество армян в столице, где сосредоточено 

большинство армян Ирана, значительно уменьшится. 

Получение награды «Лучшая школа» означает, что армянские школы соответствуют 

общеиранским образовательным требованиям и стандартам. 

Следует отметить, что армянская община Ирана, массово эмигрировав в 2004-2014 

гг. в страны Запада и США, пополнила ряды местных армянских общин. 

 
1 Տե´ս «Դանիայից ժամանած ուսանողների այցը Նոր Ջուղայի Հայոց ազգային կրթահամալիր», Տեղեկատու 

Սպահանի Հայոց թեմի, ԺԲ տարի, թիւ 100, Յունւար-փետրւար 2014, էջ 26:  

Karen Mkrtchyan, MIGRATION AND EDUCATIONAL PROBLEMS IN 

THE ARMENIAN COMMUNITY OF IRAN. As a result of migration, the Iranian-

Armenian school and the education system in general have suffered a lot. The closure of a 

large number of schools is a direct impact of declining student life in the community. The 50% 

decrease in the number of students in the 2005-2016 school year indicates that the closure 

or reunification of dozens of schools was inevitable somewhere in the community, as 

maintaining it would be costly and would require additional funding. 

Based on the fact that in 2016 there are 3,500 pupil in Tehran, and it can be predicted 

that in the near future the number of Armenians in the capital, where most of the Armenians 

in Iran are concentrated, will significantly decrease. 

Winning the "Best School" award means that Armenian schools are in line with all-Iranian 

educational requirements and standards. 

It should be noted that the Iranian-Armenian community in 2004-2014 mass migrating 

to Western countries and the United States joined the ranks of local Armenian communities. 

 

 Key words: migration, diaspora, demographic processes, educational issues, 

Armenian schools, Armenian community of Iran, religious minorities, community and diocesan 

structures. 

 

  


